
O‘zbekiston Respublikasi nomidan 
H U K M 

 
2022 yil 29 mart kuni Jinoyat ishlari bo‘yicha Yakkabog‘  

tuman sudining Yakkabog‘ tumani Mudofaa ishlar bo‘limi  binosida ochiq 
sayyor sud majlisi bo‘lib, shu sudning raisi N.Mahmudovning raisligida, sudya 
yordamchisi J.Turayev, J.Allayevlarning kotibligida, taraflardan davlat 
ayblovchisi Yakkabog‘ tuman prokurorining yordamchici U.Jurayev, 
sudlanuvchi J.Elmirov va uning himoyachisi Yakkabog‘ tumanidagi “Gayirov 
Sheroz” advokatlik byurosi advokati Sh.Gayirovning ishtirokida, sudlanuvchi 
Elmirov Jasur Abdiraxmanovichga oid 1-1804-2201/41-sonli jinoyat ishi 
ko‘rildi. Ish hujjatlari va sudda aniqlanganlarga ko‘ra: 

 

Elmirov Jasur Abdiraxmanovich – 1986 yil 1 yanvarda 
Qashqadaryo viloyati Yakkabog‘ tumanida tug‘ilgan, millati 
o‘zbek, O‘zbekiston Respublikasi fuqarosi, ma’lumoti o‘rta, 
oilali, 4 nafar farzandlari bor, muqaddam sudlanmagan, 
vaqtincha ishsiz, Yakkabog‘ tumani “Farovonlik” MFY Tezob 
qishlog‘ida yashaydi, munosib xulq-atvorda bo‘lish haqidagi 
ehtiyot chorasi qo‘llanilgan, ayblov xulosasi nusxasini  
2022 yil 3 fevral kuni olgan, 

O‘zbekiston Respublikasi Jinoyat kodeksi 248-moddasi 1-qismi bilan 
ayblangan. 
           Sud, sudlanuvchi, guvohlarning ko‘rsatuvlarini tinglab, jinoyat ishi 
hujjatlarini o‘rganib chiqib va ishda mavjud bo‘lgan dalillarga baho berib, 
quyidagilarni,  

                            
  a n i q l a d i      
                        

J.A.Elmirovning Yakkabog‘ tumani “Faravonlik” MFY Tezob qishlog‘ida 
joylashgan yashash uyining og‘ilxonasidan marhum qaynotasi Temirov 
Abdiaziz Nomozovichdan qolgan 1956 yilda sobiq SSSRning “Tula” zavodida 
sanoat usulida ishlab chiqarilgan, narezli “TOZ-17” rusumli 5,6 kalibrli besh 
zaryadli sport turiga kiruvchi va mayda hayvonlar va qushlarni ovlash uchun 
mo‘ljallangan o‘qotar ov qurolini tegishli ruxsatnomasiz qonunga xilof 
ravishda saqlab kelayotgani aniqlanib, Yakkabog‘ tuman IIB xodimlari 
tomonidan ushbu ov quroli xolislar ishtirokida tegishli tartibda hujjatlashtirib 
olingan. 
          Qashqadaryo viloyati IIB EKBning 30.11.2021 yildagi sudga oid ballistika 
ekspertizasining 608-sonli xulosasida fuqaro Elmirov Jasur 
Abdiraxmanovichning yashash uyidan olingan bir dona bir nilli o‘qotar ov 
quroli SSSRning “Tula” zavodida 1956 yilda sanoat usulida ishlab chiqarilgani, 
narezli “TOZ-17” rusumli 5,6 kalibrli besh zaryadli sport turiga kiruvchi va 
mayda hayvonlar hamda qushlarni ovlash uchun muljalangan o‘qotar ov 
quroli bo‘lib, texnik jihatdan nosoz va 5,6 mm kalibrli patronlar bilan otish 
uchun yaroqli ekanligi ko‘rsatilgan.   

J.A.Elmirov o‘zining yuqoridagi xatti-harakatlari bilan O‘zbekiston 
Respublikasi JKning 248-moddasi 1-qismida nazarda tutilgan jinoyatni 
qasddan sodir qilgan. 

Sudlanuvchi J.A.Elmirov sud muhokamasida, o‘zining aybiga to‘liq 
iqrorligini, turmush o‘rtog‘i Temirova Gulsina bilan 2012 yilda turmush 
qurgani, G.Temirova unga marhum otasidan qolgan bir dona ov qurolini 
uyidagi narsalarini ichidan topib olganligi haqida aytgani, shundan so‘ng 
G.Temirova olib kelgan marhum qaynotasiga tegishli bo‘lgan bir dona bir nilli 
o‘qotar ov quroli sobiq SSSRning “To‘la” zavodida 1956 yilda sanoat usulida 
ishlab chiqarilgani, narezli “TOZ-17” rusumli 5,6 kalibrli besh zaryadli  
sport turiga kiruvchi va mayda hayvonlar va qushlarni ovlash uchun 
mo‘ljallangan o‘qotar ov quroli ekanini ko‘rib, hech kimga kerak bo‘lmasa 
tegishli joylarga topshirishini aytib olib qo‘ygani, shundan so‘ng ish va ro‘zg‘or 
tashvishlari deb ishlash maqsadida Rossiya davlatiga ketgani, shu bilan ushbu 
qurolni borligi yodidan ko‘tarilib ketgani, ushbu qurolni qayerga bekitgani 
yodidan ko‘tarilib ketgani, 2021 yilning noyabr oyining boshlarida turmush 
o‘rtog‘i G.Temirova bilan oilaviy kelishmovchilik sabab bo‘lib, o‘zaro tortishib 
qolgani, shundan so‘ng u ishlab pul topish maqsadida Toshkent shahriga 
jo‘nab ketgani, 2021 yil 29 noyabr kuni soat 16 larda u Toshkent shahriga 
ishlab yurgan vaqtida tuman IIB xodimlari va profilaktika inspektori 
B.Berdiyev ikki nafar xolislar, ya’ni qo‘shnilari Mamatov Baxriddin va Saidov 
Shoxruxlar bilan birga uning yashash uyiga kelib turmush o‘rtog‘i G.Temirova 
ishtirokida xonadonini ko‘zdan kechirishgani, darvozadan kirishdan chap 
tomonda joylashgan og‘ilxonasidan marhum qaynotasi A.Temirovdan qolgan 
bir dona qo‘ndoqsiz “TOZ-17” rusumli 5,6 kalibrli besh otar qurolini topishib, 
ushbu ov qurolni xolislar ishtirokida oq qopga solib, upakovka qilib, tegishli 
tartibda bayonnoma tuzish yo‘li bilan rasmiylashtirib olib ketishganligini 
turmush o‘rtog‘idan eshitgani, u ushbu ov miltig‘ini saqlab kelayotganini 
turmush o‘rtog‘i va o‘zidan boshqa hech kim bilmasligini, u aybiga iqrorligi va 
chin ko‘ngildan pushaymonligini bildirib, qonuniy yengillik berishni so‘radi.   

Sudda guvoh Sh.Saidov, 2021 yil 29 noyabr kuni soat 16 larda yashash 
uyidan chiqib do‘konga ketayotgan vaqtida mahalla profilaktika inspektori 
Usmonov Jasur uni chaqirib bir ishda xolis sifatida qatnashib berishni iltimos 
qilgani, u rozi bo‘lgani, shundan so‘ng profilaktika inspektori uni o‘zi bilan bir 
qishloqda yashaydigan qo‘shnisi Elmirov Jasurning yashash uyi tomonga olib 
borgani, u bilan birga qo‘shnisi Mamatov Baxriddin ham xolis sifatida 
qatnashgani, shundan keyin fuqarolik kiyimida bo‘lgan bir nechta IIB 
xodimlari uy egasi Elmirov Jasurning turmush o‘rtog‘i Temirova Gulsina bilan 
gaplashib, unga turar joyni ko‘zdan kechirish haqidagi qarorni ko‘rsatib 
tanishtirishgani, shunda hammalari uyga kirishgani, J.Elmirovning yashash 
uyini ko‘zdan kechirish davomida IIB xodimlari og‘ilxona ichidagi hashaklar 
tagidan ov quroli borligini aniqlashgani, IIB xodimlari Temirova Gulsinadan 
ushbu miltiq, patron va gilzalar kimga tegishli ekanligini so‘raganida, turmush 
o‘rtog‘i Elmirov Jasurga tegishli ekanligini aytgani, shundan so‘ng IIB 
xodimlari tomonidan ushbu bir dona miltiq ularning ishtiroklarida oq qopga 

solinib, upakovka qilinib, bayonnoma tuzish yo‘li bilan rasmiylashtirib 
olinganini bildirib, ko‘rsatuv berdi. 

Guvoh B.Mamatov dastlabki tergov davrida guvoh Sh.Saidovga o‘xshash 
ko‘rgazma bergan. 

Sudda guvoh J.Usmonov, 2021 yilning noyabr oyi oxirlarida 
“Farovonlik” MFY Tezob qishlog‘ida yashaydigan fuqaro Temirova Gulsina 
mahalla idorasiga kelib, ancha yillar oldin marhum otasidan qolgan ov 
miltig‘ini turmush o‘rtog‘i Elmirov Jasurga olib kelib berganligini, u ushbu 
qurolni olib tegishli joyga topshirishini aytib olib qo‘yganligini, yaqinda uyini 
yig‘ishtirayotgan vaqtida ushbu qurolni ko‘rib qolganligini, shu sababli ularga 
xabar berayotganligini, turmush o‘rtog‘i ularga xabar berganligini bilsa, uni 
uydan haydab yuborishini, oilasi buzulib ketishini aytgani, shundan so‘ng 
uning oilasini tinchligini uylab mahalla raisining nomidan bildirish xati qilib, 
2021 yil 29 noyabr profilaktika inspektori N.Abudallayev va B.Berdiyev 
hamda mahalla raisi bilan birgalikda turar joyni ko‘zdan kechirish haqidagi 
qarorga asosan ikki nafar xolis bilan birga fuqaro Elmirov Jasurning yashash 
uyiga borishgani, u yerga borgan vaqtlarida J.Elmirov Toshkent shahriga 
ketgan bo‘lgani, shundan so‘ng uning turmush o‘rtog‘i Temirova Gulsinaning 
ishtirokida uning yashash uyi va yordamchi xonalari ko‘zdan kechirilgani, 
J.Elmirovning yashash uyi og‘ilxonasidan bir dona o‘qotar ov quroli topilgani, 
shundan so‘ng IIB xodimlari ushbu ov qurolini xolislar ishtirokida 
rasmiylashtirib olishganini bildirib, ko‘rsatuv berdi. 

Sud, sudlanuvchi J.Elmirovning aybi, o‘zining aybiga to‘liq iqrorlik 
bildirib bergan ko‘rsatuvini, guvohlarning ko‘rsatuvlarini, davlat ayblovchisi 
va sudlanuvchining himoyachisining fikrini tinglab, ishda to‘plangan hujjatlar, 
xususan; Yakkabog‘ tuman “Farovonlik” MFY raisining tuman IIB boshlig‘ini 
nomiga yozgan bildirgisi, turar joyni ko‘zdan kechirish haqidagi bayonnoma, 
unga ilova qilingan fotosuratlar, O‘zbekiston Respublikasi IIV Qashqadaryo 
viloyati IIB ekspert-kriminalistika bo‘limining 2021 yil 30 noyabrdagi 
ballistika ekspertiza xulosasi, tergov organining narsani ashyoviy dalil deb 
e’tirof etish hiqidagi qarori, tushuntirish xatlari, so‘roq bayonnomalari hamda 
ishda to‘plangan boshqa yozma dalillar yig‘indisi bilan o‘z tasdig‘ini topdi deb 
hisoblaydi.  

Sud, sudlanuvchi J.Elmirovning sodir etgan jinoiy harakatini 
kvalifikatsiyasini muhokama qilib, dastlabki tergov organi tomonidan uning 
tegishli ruxsatnomasiz o‘qotar qurolni saqlashda ifodalangan O‘zbekiston 
Respublikasi JKning 248-moddasi 1-qismi bilan to‘g‘ri kvalifikatsiya qilingan 
deb hisoblaydi. 
 O‘zbekiston Respublikasi JKning 7-moddasida “Jinoyat sodir etgan 
shaxsga nisbatan u axloqan tuzalishi va yangi jinoyat sodir etishning oldini 
olish uchun zarur va yetarli bo‘lgan jazo tayinlanishi yoki boshqa huquqiy 
ta’sir chorasi qo‘llanilishi kerak”ligi, 8-moddasida esa “jinoyat sodir etishda 
aybdor bo‘lgan shaxsga nisbatan qo‘llaniladigan jazo yoki boshqa huquqiy 
ta’sir chorasi odilona bo‘lishi, ya’ni jinoyatning og‘ir-yengilligiga, aybning va 

shaxsning ijtimoiy xavflilik darajasiga muvofiq bo‘lishi kerak”ligi belgilab 
qo‘yilgan. 

O‘zbekiston Respublikasi Oliy Sudi Plenumining 2006.03.02. dagi 1-sonli 
“Sudlar jinoyat uchun jazo tayinlash amaliyoti to‘g‘risida”gi qarorining  
1-bandida “Sudlarning e’tibori jinoyat uchun jazo tayinlashda qonuniylik, 
insonparvarlik, odillik va javobgarlikning muqarrarligi prinsiplariga qat’iy 
amal qilishga qaratilishi”, 3-bandida “Jinoyat kodeksining 8, 54-moddalari 
mazmuniga ko‘ra, jazo adolatli bo‘lishi - har bir holatda individual 
tayinlanishi, jinoyatning xususiyati va ijtimoiy xavflilik darajasiga, aybdorning 
shaxsiga, shuningdek, jazoni yengillashtiruvchi va og‘irlashtiruvchi holatlarga 
muvofiq bo‘lishi kerak”ligi ko‘rsatilgan. 

Sud, sudlanuvchi J.Elmirovga jazo tayinlashda uning aybiga to‘liq 
iqrorligini, pushaymonligini, muqaddam sudlanmaganligini, qaramog‘ida  
4 nafar voyaga yetmagan farzandlari borligini jazoni yengillashtiruvchi holat 
deb, jazoni og‘irlashtiruvchi holatini yo‘q deb hisoblab, unga aybli deb 
topilgan JK 248-moddasining 1-qismi bilan mazkur modda sanksiyasi 
doirasida jarima jazosi tayinlashni, jarimani davlat foydasiga undirishni, unga 
nisbatan qo‘llanilgan ehtiyot chorasini hukm qonuniy kuchga kirgach bekor 
qilishni lozim topdi. 

Shuningdek, sud ashyoviy dalil masalasini muhokama qilib, J.Elmirovning 
uyidan olingan bir dona 1956 yilda sobiq SSSRning “Tula” zavodida sanoat 
usulida ishlab chiqarilgan, narezli “TOZ-17” rusumli 5,6 kalibrli besh zaryadli 
sport turiga kiruvchi va mayda hayvonlar va qushlarni ovlash uchun 
mo‘ljallangan o‘qotar ov qurolini Yakkabog‘ tuman IIB orqali Qashqadaryo 
viloyat IIBga topshirishni hamda ushbu  qurolni taqdiri masalasini hal qilish 
majburiyatini Qashqadaryo viloyat IIB boshlig‘i zimmasiga yuklashni lozim 
topdi. 
 Yuqoridagilarga ko‘ra va O‘zbekiston Respublikasi JPKning 454-457, 
462-463, 465-468, 471-473-moddalariga asoslanib, sud  

 

h u k m     q i l d i: 
 

Sudlanuvchi Elmirov Jasur Abdiraxmanovich O‘zbekiston Respublikasi 
JKning 248-moddasi 1-qismida nazarda tutilgan jinoyatni sodir etganlikda 
aybdor deb topilsin. 

 Unga Jinoyat kodeksining 248-moddasi 1-qismi bilan bazaviy hisoblash 
miqdorining 10 baravari miqdorida 2.700.000 so‘m jarima jazosi tayinlansin. 

Jarima davlat daromadiga undirilsin. 
Unga nisbatan qo‘llanilgan munosib xulq-atvorda bo‘lish haqidagi tilxat 

extiyot chorasi hukm qonuniy kuchga kirgach bekor qilinsin. 
Ashyoviy dalil - sobiq SSSRning “Tula” zavodida 1956 yilda sanoat usulida 

ishlab chiqarilgan, narezli “TOZ-17” rusumli 5,6 kalibrli besh zaryadli sport 
turiga kiruvchi va mayda hayvonlar hamda qushlarni ovlash uchun 
mo‘ljallangan o‘qotar ov quroli Yakkabog‘ tuman IIB orqali Qashqadaryo 
viloyat IIBga topshirilsin hamda ushbu  qurolni taqdiri masalasini hal qilish 
majburiyati Qashqadaryo viloyat IIB boshlig‘i zimmasiga yuklatilsin. 

Hukmdan norozi taraflar hukm e’lon qilingan kundan e’tiboran yigirma 
sutka ichida, sudlanuvchi esa hukm nusxasini olgan kundan boshlab shu 
muddat ichida apellyatsiya tartibida Qashqadaryo viloyat sudi apellyatsiya 
instansiyasiga shikoyat yoki protest bildirishi mumkin. 
 
 
 
 Raislik qiluvchi    (imzo)           N.Mahmudov 
 
 Asliga to‘g‘ri: 

